
V E N D I M
Nr.______, datë __________
PËR 

MIRATIMIN E RREGULLAVE, PROCEDURAVE DHE KRITEREVE PËR TRAJTIMIN E PUNONJËSVE TË NJËSISË SË POSAÇME HETIMORE KUNDËR KORRUPSIONIT DHE KRIMIT                                     TË ORGANIZUAR
Në mbështetje të nenit 100 të Kushtetutës dhe të pikës 3, të nenit 40/1, të     ligjit nr.95/2016, “Për organizimin dhe funksionimin e institucioneve për të luftuar korrupsionin dhe krimin e organizuar”, të ndryshuar, me propozimin e ministrit të Drejtësisë, Këshilli i Ministrave
V E N D O S I:
KREU I

RREGULLA TË PËRGJITHSHME
Neni 1
Objekti

1. Objekti i këtij vendimi është përcaktimi i rregullave, procedurave dhe kritereve për trajtimin e drejtorit, zëvendësdrejtorit, hetuesit dhe oficerit të shërbimit të Policisë Gjyqësore të Njësisë së Posaçme Hetimore kundër Korrupsionit dhe Krimit të Organizuar, e emërtuar si Byroja Kombëtare e Hetimit, këtu e në vijim “punonjësit”.

2. Trajtimi i punonjësit përfshin të drejtën e pushimit vjetor dhe pushimeve të tjera të pagueshme, lejen pa të drejtë page, trajtimin financiar gjatë qëndrimit në punë, të drejtën për sigurim shëndetësor të veçantë, të drejtën për përfitim të kredisë me interesa të buta, sigurimin e jetës, mbrojtjen e veçantë, si dhe trajtimin e familjarëve të punonjësve që humbasin jetën për shkak të detyrës.
Neni 2

Qëllimi

Ky vendim ka si qëllim garantimin e një trajtimi që i përshtatet natyrës së punës dhe përgjegjësive gjatë ushtrimit të detyrës së punonjësit të Byrosë Kombëtare të Hetimit, si dhe garantimin e efikasitetit e të pavarësisë nga çdo ndikim i paligjshëm, i brendshëm apo i jashtëm.
KREU II

KOHA E PUSHIMIT TË PUNONJËSVE
Neni 3
Pushimet vjetore

1. Punonjësi i Byrosë Kombëtare të Hetimit gëzon të drejtën e pushimit vjetor, si dhe të pushimeve të tjera të pagueshme, me të njëjtin trajtim që përfitojnë punonjësit e Policisë së Shtetit, sipas legjislacionit në fuqi për Policinë e Shtetit.
2. Punonjësi gëzon të drejtën e pushimeve vjetore të paguara, si më poshtë vijon: 

a) 40 (dyzet) ditë kalendarike për drejtorin dhe zëvendësdrejtorin e Byrosë Kombëtare të Hetimit;
b) 35 (tridhjetë e pesë) ditë kalendarike për hetuesin e Byrosë Kombëtare të Hetimit dhe oficerin e shërbimit të Policisë Gjyqësore të Byrosë Kombëtare të Hetimit.
3. Leja vjetore mund të merret njëherësh ose në periudha të ndryshme, sipas kërkesës së punonjësit dhe në përputhje me kërkesat e funksionit. Leja vjetore duhet të përfshijë një periudhë trejavore pa ndërprerje gjatë muajit gusht, përveç kur kërkesat e ushtrimit të funksionit kërkojnë vazhdimin e aktiviteteve të strukturës së posaçme kundër korrupsionit dhe krimit të organizuar. Kur, për shkak të detyrës, pushimi vjetor nuk mund të jepet brenda vitit, ai duhet të jepet jo më vonë se muaji mars i vitit pasardhës. Në çdo rast, leja vjetore nuk duhet të jetë më pak se një javë kalendarike pa ndërprerje.
4. Leja vjetore miratohet nga drejtori i Byrosë Kombëtare të Hetimit, pas konsultimit me punonjësin, pa cenuar vijueshmërinë e punës dhe pas marrjes së mendimit të prokurorit të posaçëm pranë të cilit është caktuar punonjësi.
5. Gjatë kryerjes së pushimeve vjetore punonjësi trajtohet financiarisht në të njëjtën masë me pagën që ai merr kur është në detyrë.
6. Kur punonjësit i ndërpriten marrëdhëniet e punës, trajtohet menjëherë financiarisht  për  ditët  e  pushimit  vjetor  të  pakryera,  të  llogaritura  në  raport  me  kohëzgjatjen  e  tij  të  punës  brenda vitit kalendarik.
7. Kur punonjësi nuk ka kryer një vit të plotë kalendarik pune, kohëzgjatja e pushimit vjetor të paguar përcaktohet në përpjesëtim të drejtë me kohëzgjatjen e marrëdhënieve të punës së kryer brenda vitit kalendarik. Pushimi vjetor përfitohet vetëm pasi punonjësi ka ushtruar detyrën për një periudhë 3 (tre)-mujore.
8. E drejta e pushimeve që nuk jepen nga punëdhënësi ose nuk merren nga punëmarrësi parashkruhet brenda 3 (tre) vjetëve nga dita në të cilën punëmarrësit i lind kjo e drejtë. 
Neni 4
Pushimet e tjera

1. Punonjësit i jepet leje e pagueshme për rastet, si më poshtë vijon: 

a)  Martesën e tij 7 (shtatë) ditë; 

b)  Martesën e fëmijës 5 (pesë) ditë; 

c)  Lindjen e fëmijës (baballarët) 3 (tre) ditë; 

ç)
Vdekjen e prindërve, të gjyshërve, të bashkëshortes/it, të fëmijës,  vëllezërve, motrave 7 (shtatë) ditë; 

d) 
Ndërrim të banesës 3 (tre) ditë; 

      dh) 
Sëmundje të rënda të fëmijëve, prindërve apo bashkëshortit, të vërtetuara me raport të paaftësisë së përkohshme në punë 7 (shtatë) ditë; 

e) 
Përgatitjen dhe mbrojtjen e titujve akademikë apo të gradës shkencore për punën që kryejnë 10 (dhjetë) ditë. 
2. Për përfitimin e lejes së paguar, sipas pikës 1 të këtij neni, punonjësi paraqet në njësinë e burimeve njerëzore dokumentacionin e mëposhtëm:
a)  Njoftimin me shkrim; 

b) 
Sipas rastit, dokumentin që provon shkakun ose rrethanën për të cilën i lind e drejta për të përfituar leje të paguar sipas këtij vendimi, si: 

i.  
në rastet e përcaktuara në shkronjat “a” dhe “b”, të pikës 1, të këtij neni, shpalljen e lidhjes së martesës apo çdo dokument tjetër që vërteton martesën, si dhe certifikatën e gjendjes familjare në rastin e martesës së fëmijës; 

ii. 
në rastin e përcaktuar në shkronjën “c”, të pikës 1, të këtij neni, certifikatën e lindjes së fëmijës dhe certifikatën e gjendjes familjare;

iii.
në rastet e përcaktuara në shkronjat “ç” dhe “dh”, të pikës 1, të këtij neni, raportin e paaftësisë së përkohshme në punë ose certifikatën e vdekjes; 

v. 
në rastin e përcaktuar në shkronjën “d”, të pikës 1, të këtij neni, dokumentin që provon shitjen ose transferimin e pronësisë/posedimit mbi banesën e mëparshme dhe fitimin e titullit të pronësisë ose të posedimit mbi një banesë të re, si dhe vërtetimin nga njësia e vetëqeverisjes vendore për banimin në banesën e re; 

vi. në rastin e përcaktuar në shkronjën “e”, të pikës 1, të këtij neni, vërtetimin nga institucioni i arsimit të lartë se është kandidat për fitimin e titullit në rastin e titujve akademikë ose vërtetim për regjistrimin e punonjësit në programin e studimeve të doktoraturës për gradën shkencore; 

                vii. 
çdo dokument tjetër të ngjashëm që provon shkakun ose rrethanën për të cilën i lind e drejta për të përfituar leje të paguar sipas këtij vendimi.

3. Në rastet kur pushimet e paguara përfitohen për shkaqet e parashikuara në shkronjat “c” “ç” dhe “dh”, të pikës 1, të këtij neni, punonjësi është i detyruar të njoftojë njësinë e burimeve njerëzore përpara fillimit të lejes së paguar e të paraqesë dokumentacionin e përcaktuar në pikën 2, të këtij neni, jo më vonë se dita e parë e kthimit në punë.

Neni 5

Orët shtesë të punës

1. Orët shtesë të punës kompensohen me pushim të barabartë me orët shtesë plus 25 për qind të tyre, kur këto orë janë kryer në ditë të zakonshme pune, apo me orët shtesë plus 50 për qind të tyre, kur  orët  janë  kryer  në  ditë  pushimi,  ditë  feste  apo  nga  ora  22:00 deri në orën 6:00.
2. Kompensimi  me  pushim  i  orëve  shtesë të punës dhe shërbimit bëhet brenda 2 (dy) muajve nga dita kur janë kryer ato. Në rast të pamundësisë së kompensimit të orëve shtesë të punës apo shërbimit me pushim, punonjësi kompensohet me shtesë page, në masën e përcaktuar në pikën 1, të këtij neni.

KREU III

LEJA PA TË DREJTË PAGE
Neni 6
Leja pa të drejtë page

1. Punonjësi i Byrosë Kombëtare të Hetimit gëzon të drejtën e lejes pa të drejtë page për një periudhë afatshkurtër deri në 2 (dy) muaj ose afatgjatë deri në             1 (një) vit.
2. E drejta e lejes pa të drejtë page gëzohet për një periudhë afatgjatë deri në              1 (një) vit, vetëm për studime dhe kualifikime, brenda ose jashtë shtetit. Kërkesa për përfitimin e saj dorëzohet të paktën 3 (tre) muaj para.
3. Drejtori, zëvendësdrejtori i Byrosë Kombëtare të Hetimit dhe oficerët nga shërbimet e Policisë Gjyqësore nuk përfitojnë leje pa të drejtë page deri në            1 (një) vit. 
Neni 7
Leja pa të drejtë page deri në 1 vit
1. Kërkesa për leje pa të drejtë page deri në 1 (një) vit përmban përshkrimin e arsyes, afatin e lejes dhe të dhëna për institucionin ku punonjësi i Byrosë Kombëtare të Hetimit do të kryejë studime dhe kualifikime. Kërkesës i bashkëlidhet dokumentacioni justifikues.
2. Miratimi i lejes pa të drejtë page për një periudhë afatgjatë deri në 1 (një) vit bëhet nga drejtori i Byrosë Kombëtare të Hetimit me pëlqimin e drejtuesit të Prokurorisë së Posaçme.
3. Kërkesa e hetuesit të Byrosë Kombëtare të Hetimit shqyrtohet nga drejtori i Byrosë Kombëtare të Hetimit, i cili, kur vlerëson se kërkesa duhet miratuar, brenda 7 (shtatë) ditëve ia përcjell drejtuesit të Prokurorisë së Posaçme për dhënien e pëlqimit për miratimin e lejes apo refuzimin e saj. Drejtuesi i Prokurorisë së Posaçme, pas marrjes së mendimit të mbledhjes së prokurorëve të posaçëm, shprehet për kërkesën brenda 15 (pesëmbëdhjetë) ditëve nga paraqitja e propozimit.
4. Kërkesa për leje refuzohet nëse studimi ose kualifikimi nuk përputhet me detyrën e punonjësit ose nëse ajo bie ndesh me interesat kryesore të detyrës dhe vë në rrezik përmbushjen e detyrës me efiçencë dhe në kohë.

5. Pas përfundimit të lejes punonjësi kthehet në pozicionin e mëparshëm. 

6. Periudha e lejes pa të drejtë page nuk llogaritet në vjetërsi pune dhe as për efekt të ecurisë në karrierë.
Neni 8
Leja pa të drejtë page deri në 2 muaj

1. Punonjësit gëzojnë të drejtën e lejes pa të drejtë page për një periudhë afatshkurtër deri në 2 (dy) muaj.
2. Punonjësi ka të drejtë që të kërkojë leje pa të drejtë page, për arsye personale ose për arsye shëndetësore që lidhen me fëmijët, bashkëshorten/in, bashkëjetuesen/in apo prindërit.

3. Për përfitimin e lejes vlerësohet çdo faktor i rëndësishëm, veçanërisht shkaku për të cilin kërkohet leja, kohëzgjatja e saj, planifikimet e lejeve të zakonshme për të gjithë punonjësit, numri i vendeve vakante, si dhe nevoja për të garantuar funksionimin e Byrosë Kombëtare të Hetimit.
4. Për përfitimin e lejes pa të drejtë page për një periudhë afatshkurtër deri në     2 (dy) muaj, punonjësi i Byrosë Kombëtare të Hetimit paraqet në njësinë e burimeve njerëzore, jo më vonë se 30 (tridhjetë) ditë përpara datës së parashikuar të fillimit të lejes pa të drejtë page, dokumentacionin e mëposhtëm:
a)  Kërkesën me shkrim; 

b) 
Sipas rastit, dokumentin që provon shkakun ose rrethanën për të cilën i lind e drejta për të përfituar leje pa të drejtë page, sipas këtij vendimi.
5. Në raste të veçanta, kur leja pa të drejtë page kërkohet për shkaqe që nuk mund të parashikoheshin, punonjësi i Byrosë Kombëtare të Hetimit mund të kërkojë fillimin e lejes jo më vonë se 5 (pesë) ditë nga data e paraqitjes së kërkesës.
6. Kërkesa për leje pa të drejtë page për një periudhë afatshkurtër deri në 2 (dy) muaj shqyrtohet nga drejtori i Byrosë Kombëtare të Hetimit jo më vonë se 48 (dyzet e tetë) orë nga data e paraqitjes së saj. Drejtori i Byrosë Kombëtare të Hetimit, me vendim të arsyetuar, miraton ose refuzon kërkesën për marrjen e lejes pa të drejtë page. Në çdo rast, për miratimin e lejes afatshkurtër deri në 2 (dy) muaj, drejtori i Byrosë Kombëtare të Hetimit merr pëlqimin e drejtuesit të Prokurorisë së Posaçme.

7. Në rastet kur drejtori i Byrosë Kombëtare të Hetimit refuzon kërkesën për marrjen e lejes pa të drejtë page, punonjësi ka të drejtë të paraqesë padi në gjykatën kompetente për çështjet administrative, sipas parashikimit të legjislacionit në fuqi për gjykatat administrative dhe gjykimin e mosmarrëveshjeve administrative.
8. Periudha e lejes pa të drejtë page për një periudhë afatshkurtër deri në 2 (dy) muaj nuk llogaritet në vjetërsi pune dhe as për efekt të ecurisë në karrierë. Pas përfundimit të saj punonjësi kthehet në pozicionin e mëparshëm.
KREU IV
TRAJTIMI FINANCIAR GJATË QËNDRIMIT NË PUNË
Neni 9
Trajtimi financiar i punonjësve

Punonjësi, për shkak të përgjegjësisë dhe të rrezikshmërisë së lartë në detyrë në raport me strukturat e tjera të administratës shtetërore, ka përparësi në trajtimin financiar, ku përfshihen:
a)  paga mujore;
b) ndihma financiare në masën e një page mujore në rastet e fatkeqësive në familje;
c) 
shpërblimi deri në masën e 6 (gjashtë) pagave mujore për rezultate të larta në kryerjen e detyrës;
ç) 
ndihma e menjëhershme financiare në rast të dëmtimit të rëndë të pronës, për shkak të detyrës, sipas akteve të vlerësimit të dëmit.
Neni 10
Paga dhe ndihma e menjëhershme financiare

1. Paga e punonjësit llogaritet sipas legjislacionit në fuqi për organizimin dhe funksionimin e institucioneve për të luftuar korrupsionin dhe krimin e organizuar.
2. Punonjësit i jepet ndihmë e menjëhershme financiare, në masën e 1 (një) page mujore neto, për rastet e vdekjes së bashkëshortit/es, prindit apo fëmijës.
3. Pagesa jepet me urdhër të drejtorit të Byrosë Kombëtare të Hetimit. 

Neni 11
Shpërblimi për rezultate të larta në kryerjen e detyrës

1. Punonjësit përfitojnë shpërblim deri në masën e 6 (gjashtë) pagave mujore neto për rezultate të larta në kryerjen e detyrës. Për përfitimin e shpërblimit, punonjësi duhet të përmbushë kriteret e mëposhtme:
a) Të ketë kryer veprime procedurale komplekse me iniciativën e vet me qëllim sigurimin e burimit të provave dhe identifikimin e personit, ndaj të cilit zhvillohen hetimet, të cilat kanë sjellë deklarimin fajtor të autorit të veprës penale, me vendim gjyqësor të formës së prerë;

b) Të ketë marrë dijeni për veprën penale me iniciativën e vet dhe t’i ketë referuar prokurorit me shkrim fillimin e hetimeve kryesisht, për vepra penale të rënda që janë në kompetencën lëndore të Prokurorisë së Posaçme, me kushtin e deklarimit fajtor të subjektit me vendim gjyqësor të formës së prerë;
c) Me iniciativën e vet, të ketë parandaluar ardhjen e pasojave të rënda për jetën dhe shëndetin e shtetasve nga vepra penale që janë në kompetencën lëndore të prokurorisë së posaçme; 

ç)
Të ketë kryer veprime procedurale komplekse që kanë sjellë përfundimin me sukses të hetimeve pasurore, të cilat kanë rezultuar me konfiskimin e pasurive me vlerë mbi 1 miliard lekë, me vendim gjyqësor të formës së prerë.
2. Përcaktimi i masës së shpërblimit bëhet, si më poshtë vijon:

a) Në rastin e shkronjës “a”, punonjësi përfiton shpërblim në masën e         1 (një) page mujore;
b) Në rastin e shkronjës “b”, punonjësi përfiton shpërblim në masën e           2 (dy) pagave mujore;
c) Në rastin e shkronjës “c”, punonjësi përfiton shpërblim në masën e          3 (tre) pagave mujore;
ç) 
Në rastin e shkronjave “a” dhe “b”, punonjësi përfiton shpërblim në masën e 4 (katër) pagave mujore;

d) Në rastin e shkronjave “b” dhe “c”, punonjësi përfiton shpërblim në masën e 5 (pesë) pagave mujore;

      dh) 
Në rastin e shkronjës “ç”, punonjësi përfiton shpërblim në masën e        6 (gjashtë) pagave mujore.
3. Bazuar në rezultatet e larta në kryerjen e detyrës, sipas kritereve të përcaktuara në pikat 1 dhe 2, të këtij neni, prokurori i posaçëm, i caktuar për çështjen, i propozon mbledhjes së prokurorëve të posaçëm shpërblimin e punonjësit. Propozimi shoqërohet, për çdo rast, me relacionin shpjegues për arsyet dhe masën e shpërblimit. Sipas rastit, propozimi shoqërohet me dokumentacionin e nevojshëm për vlerësimin e rezultateve të larta. 
4. Masa e shpërblimit jepet me urdhër të drejtorit të Byrosë Kombëtare të Hetimit, pasi mbledhja e prokurorëve të posaçëm ka vendosur shpërblimin e punonjësit.
Neni 12
Ndihma e menjëhershme financiare në rast të dëmtimit të rëndë të pronës
1. Punonjësi, në rast të dëmtimit të rëndë të pronës për shkak të detyrës, përfiton ndihmë të menjëhershme financiare, në masën 100 (njëqind) për qind të vlerës së pronës së dëmtuar, por jo më shumë se 1 000 000 (një milion) lekë.
2. Punonjësi e përfiton ndihmën e menjëhershme financiare kur dëmtimi i pronës së paluajtshme ose të luajtshme vlerësohet më shumë se 100 000 (njëqind mijë) lekë.
3. Ndihma e menjëhershme financiare përfitohet kur punonjësi ka titull pronësie ose bashkëpronësie të pronës së dëmtuar apo kur objekti i ndërtuar pa leje është në proces legalizimi.
4. Punonjësit i jepet ndihmë e menjëhershme financiare, sipas këtij vendimi, vetëm në rast se nuk ka përfituar dëmshpërblim nga një shoqëri sigurimi për dëmtimin e pronës.
5. Punonjësi e përfiton ndihmën e menjëhershme financiare kur: 

a) prona i është dëmtuar si pasojë e veprës penale, e kryer në dëm të punonjësit për shkak të detyrës dhe rasti është referuar në organin e ndjekjes penale; 

b) prona i është dëmtuar aksidentalisht gjatë përdorimit të saj nga punonjësi për përmbushjen e detyrave zyrtare.
6. Për përfitimin e ndihmës së menjëhershme financiare, punonjësi parashtron faktin e dëmtimit dhe dorëzon dokumentacionin pranë Byrosë Kombëtare të Hetimit.

7. Drejtori i Byrosë Kombëtare të Hetimit urdhëron ngritjen e komisionit për verifikimin e faktit dhe vlerësimin e dëmit të shkaktuar. Urdhri për ngritjen e komisionit i njoftohet punonjësit që ka kërkuar ndihmë të menjëhershme financiare. 

8. Komisioni për verifikimin e faktit dhe vlerësimin e dëmit ka në përbërje    5 (pesë) anëtarë, si më poshtë vijon:

a) Zëvendësdrejtorin e Byrosë Kombëtare të Hetimit, në rolin e kryetarit; 

b) 1 (një) punonjës përgjegjës për financat, i caktuar nga drejtori i Byrosë Kombëtare të Hetimit;

c) 1 (një) punonjës përgjegjës për administrimin e aseteve, i caktuar nga drejtori i Byrosë Kombëtare të Hetimit; 

ç)  2 (dy) anëtarë nga personeli administrativ i Prokurorisë së Posaçme, të caktuar nga drejtuesi i Prokurorisë së Posaçme.
9. Komisioni verifikon faktin e dëmtimit të pronës, bën vlerësimin paraprak të dëmit të shkaktuar dhe përputhshmërinë me kriteret për përfitimin e ndihmës së menjëhershme financiare, sa më shpejt, por jo më vonë se 10 (dhjetë) ditë pune nga paraqitja e kërkesës së punonjësit. Komisioni i vë në dispozicion drejtorit të Byrosë Kombëtare të Hetimit përfundimet e arritura. 

10. Pagesa për ndihmë të menjëhershme financiare për dëmin e shkaktuar bëhet me urdhër të drejtorit të Byrosë Kombëtare të Hetimit.
11. Urdhri për dhënien e ndihmës së menjëhershme financiare shoqërohet nga dokumentacioni i mëposhtëm: 

a)  Kërkesa me shkrim e punonjësit që përfiton ndihmën; 

b) 
Kopja e shkresës për referimin e veprës penale në organin e ndjekjes penale ose procesverbali që evidenton dëmtimin e rëndë të pronës; 

c) Dokumentacioni që provon titullin e pronësisë apo bashkëpronësisë mbi pronën e dëmtuar; 

ç)  Procesverbali i hartuar nga komisioni, si dhe çdo dokument i prodhuar apo i administruar nga komisioni për verifikimin e faktit dhe vlerësimin e dëmit.
12. Kur nga hetimi apo gjykimi i çështjes provohet se dëmi i shkaktuar nuk ka ardhur për shkak të detyrës, punonjësi, që ka përfituar ndihmë të menjëhershme financiare, është i detyruar të kthejë në masën 100 (njëqind) për qind shumën e përfituar.
KREU V

E DREJTA PËR SIGURIM SHËNDETËSOR TË VEÇANTË
Neni 13
E drejta për sigurim shëndetësor të veçantë

1. Punonjësit përfitojnë sigurim shëndetësor të veçantë për shërbime shëndetësore të cilat nuk janë pjesë e paketave të shërbimit shëndetësor, që ofrohen nga Fondi për Sigurimin e Detyrueshëm të Kujdesit Shëndetësor.

2. Sigurimi i shëndetit bëhet sipas kontratës së lidhur me shoqërinë e sigurimit, të përzgjedhur sipas rregullave të përcaktuara në legjislacionin në fuqi për prokurimin publik. Ky sigurim mbulon shpenzimet për kontrollin parandalues, diagnostikues dhe kurues, të ofruara nga institucionet shëndetësore, brenda dhe jashtë vendit.
KREU VI

E DREJTA PËR PËRFITIM TË KREDISË PËR STREHIM ME INTERESA TË BUTË
Neni 14
Kredi për strehim
1. Punonjësit, të cilët kanë nevojë për strehim, kanë të drejtë që një herë gjatë ushtrimit të detyrës të përfitojnë kredi për strehim me interesa të butë në masën 3 (tre) për qind. Shteti mbulon diferencën e interesave të kredisë përmbi çdo interes mbi 3 (tre) për qind për të gjithë shumën e kredisë, sipas marrëveshjes së lidhur me bankat e nivelit të dytë.
2. Me “nevojë për strehim”, sipas këtij vendimi, do të kuptohen rastet kur punonjësi nuk disponon një banesë për strehim ose kur disponon banesë në pronësi me sipërfaqe më të vogël se ajo e përcaktuar në legjislacionin në fuqi për normativat e projektimit të banesave.
3. Kredia për strehim përfitohet në shumën e vlerës mesatare të një apartamenti prej 50 m2 në vendin ku punonjësi ushtron detyrën. Për çdo anëtar të familjes, i cili jeton në të njëjtën banesë me punonjësin e Byrosë Kombëtare të Hetimit, masa referuese e sipërfaqes së banesës shtohet me 10 m2 për person.
4. Kredia për strehim jepet në vlerën deri në 5 000 000 (pesë milionë) lekë me interes në masën (tre) për qind dhe me afat kthimi deri në 25 (njëzet e pesë) vjet dhe për sipërfaqe shtesë banimi, në vlerën deri në 2 500 000 (dy milionë e pesëqind mijë) lekë, me interes në masën (tre) për qind dhe me afat kthimi deri në 15 (pesëmbëdhjetë) vjet.

5. Mbulimi i interesave të kredisë ndërpritet kur punonjësi shkarkohet apo largohet nga Byroja Kombëtare e Hetimit.
6. Punonjësi nuk ka të drejtë të japë me qira banesën e përfituar me kredi për strehim me një interes në masën 3 (tre) për qind gjatë kohëzgjatjes së përfitimit të kredisë për strehim.
Neni 15
Kushtet e përfitimit të kredisë
1. Punonjësit i lind e drejta të përfitojë kredi për banim, sipas rregullave të këtij vendimi, në rastet kur plotëson kushtet e mëposhtme:

a) Ka emërim përfundimtar;

b) Nuk ka përfituar më parë kredi për banesë e financuar nga shteti;

c) Nuk është përfituar kredi për banesë të subvencionuar nga shteti nga një person tjetër brenda familjes së punonjësit, i cili ka të drejtën e përfitimit të kësaj kredie;

ç) 
Punonjësi ose bashkëshorti/ja, bashkëjetuesi/ja, fëmija i tij nën moshën 18 vjeç nuk kanë në pronësi pasuri të paluajtshme pa kolateral për qëllime banimi ose pasuri të paluajtshme, që përdoren për veprimtari tregtare, shërbimi e prodhimi; 
d) Punonjësi ose bashkëshorti/ja, bashkëjetuesi/ja, fëmija i tij nën moshën 18 vjeç nuk kanë pasuri të mjaftueshme për të blerë një banesë në shumën e vlerës përkatëse të kredisë së financuar nga shteti;
      dh) 
Ka jo më pak se 5 (pesë) vjet vjetërsi në detyrë pranë Byrosë Kombëtare të Hetimit.

2. Me “pasuri të mjaftueshme” kuptohet çdo pasuri e luajtshme ose e paluajtshme, përfshirë mjetet motorike për qarkullim në tokë, det apo ajër, likuiditete (mjetet monetare në gjendje cash, llogari rrjedhëse, depozita, me dhe pa afat, bono thesari, obligacione dhe çdo lloj titulli tjetër pronësie të barasvlershëm me to) tituj pronësie, përfshirë edhe të drejta reale pasurore, me vlerë të barabartë ose më të madhe se vlera e shumës maksimale për kreditim.

Neni 16
Dokumentacioni

1. Punonjësi, i cili gëzon të drejtën që të përfitojë kredi hipotekore me një interes në masën 3 (tre) për qind, sipas këtij vendimi, paraqet kërkesën me shkrim, pranë Byrosë Kombëtare të Hetimit, të shoqëruar me:

a) certifikatën personale dhe certifikatën e gjendjes familjare, në çastin e dorëzimit të kërkesës;

b) deklaratën për rrethanat që mbështesin nevojën për strehim, sipas këtij vendimi;

c) vërtetimin nga punëdhënësi mbi të ardhurat neto të çdo anëtari të familjes mbi moshën 18 vjeç;

ç)  vërtetimin nga Agjencia Kombëtare e Kadastrës se, në emër të tij dhe të çdo anëtari të familjes, nuk disponojnë në pronësi banesë a ndonjë mjedis që mund të përdoret si e tillë;

d) kopjn e deklaratës së interesave private.
2. Për çdo deklarim, për të përfituar kredi për strehim me një interes në masën     3 (tre) për qind, punonjësi konfirmon vërtetësinë e tyre dhe pranon kushtin për konvertimin e drejtpërdrejtë të kredisë për strehim me një interes, në masën 3 (tre) për qind të rimbursuar nga shteti në kredi tregtare, kur vërtetohen pavërtetësi në deklarim dhe/ose rrethana të rreme. Kopje e kësaj deklarate i vihet në dispozicion edhe institucionit bankar.
Neni 17
Përzgjedhja e bankës dhe shqyrtimi i kërkesave
1. Kredia për strehim financohet nga bankat e nivelit të dytë, sipas një marrëdhënieje trepalëshe, ku shteti do të ketë detyrimin për të paguar diferencën e interesit të kredisë së paguar nga punonjësi në masën 3 (tre) për qind me interesin e përcaktuar në marrëveshjen me bankën e përzgjedhur. 

2. 
Trajtimi me kredi bëhet sipas marrëveshjes kuadër të nënshkruar ndërmjet Këshillit të Ministrave dhe bankave të nivelit të dytë. Këshilli i Ministrave përfaqësohet nga ministri përgjegjës për strehimin, i cili vepron në emër dhe për llogari të Këshillit të Ministrave.

3. 
Përzgjedhja e bankës bëhet nëpërmjet një oferte publike dhe transparente, e cila u vihet në dispozicion të gjitha bankave që kryejnë shërbime në territorin e Republikës së Shqipërisë, së bashku me kriteret e përzgjedhjes së ofertës fituese. 

4. 
Përzgjedhja e ofertës fituese bëhet nga një komision vlerësimi që ngrihet me urdhër të ministrit përgjegjës për strehimin, me përfaqësues të ministrit përgjegjës për drejtësinë, Prokurorisë së Posaçme, Byrosë Kombëtare të Hetimit dhe të Bankës së Shqipërisë.
5. Trajtimi me kredi për strehim me një interes në masën 3 (tre) për qind, sipas këtij vendimi, mund të bëhet edhe nëpërmjet bankave që kanë lidhur marrëveshje për zbatimin e programit të strehimit, në zbatim të legjislacionit në fuqi për strehimin social. Në këtë rast, menaxhimi i procesit pas miratimit të listës së përfituesve bëhet nga Enti Kombëtar i Banesave.
6. Kërkesa e punonjësit për përfitimin e kredisë paraqitet pranë njësisë së burimeve njerëzore e cila kryen verifikimin e plotësimit të kushteve dhe dokumentacionit përkatës.
7. Njësia e burimeve njerëzore harton një raport të detajuar dhe të argumentuar mbi pranimin ose refuzimin e kërkesës, të cilin e përcjell për miratim pranë drejtorit të Byrosë Kombëtare të Hetimit.
8. Kur gjatë apo pas zbatimit të kredisë rezultojnë se në kërkesë janë bërë deklarime të rreme apo punonjësi është shkarkuar apo larguar nga detyra, kredia konvertohet drejtpërdrejt në kredi tregtare, kusht i përcaktuar edhe në kontratën e kredisë.
9. Në rastin e bërjes së deklarimeve të rreme punonjësi është i detyruar të kthejë interesin e paguar nga shteti për kredinë, sipas marrëveshjes, të përcaktuar në vendim.
10. 
Në rast konstatimi të deklarimit të rremë, ndaj punonjësit bëhet referimi në organet e ushtrimit të ndjekjes penale.
KREU VII
SIGURIMI I JETËS
Neni 18
Sigurimi i jetës

1. Punonjësit për shkak të natyrës së veçantë të punës që kryejnë përfitojnë sigurim jete.
2. Sigurimi i jetës mbulon rreziqet e dëmtimeve trupore, ku përfshihen paaftësia për punë si dhe humbja e jetës që ndodh gjatë detyrës ose për shkak të saj, në përputhje me kriteret e përcaktuara në legjislacionin në fuqi.
3. Sigurimi i jetës realizohet nëpërmjet lidhjes së kontratës së sigurimit me shoqëritë e sigurimeve, të përzgjedhura sipas rregullave për prokurimin publik. 

Neni 19
Kontrata e sigurimit të jetës

1. Kontrata e sigurimit të jetës mbulon ngjarjet aksidentale gjatë kryerjes së detyrës ose për shkak të saj, si më poshtë vijon: 
a)  Vdekje si rezultat i aksidentit ose ngjarje kriminale për shkak të detyrës; 

b)  Paaftësi e përhershme në punë ose aftësi e kufizuar në punë, ose një lloj i caktuar dëmtimi si rezultat i një aksidenti ose ngjarjeje kriminale për shkak të detyrës; 
c) 
Paaftësi e përkohshme si rezultat i një aksidenti ose ngjarjeje kriminale për shkak të detyrës.
2. Kushtet standarde të kontratës së sigurimit, përfshirë tabelën e koeficientëve të përfitimit ndaj dëmtimeve trupore, të miratuara nga Autoriteti i Mbikëqyrjes Financiare, shërbejnë si kushte minimale, të detyrueshme për t’u zbatuar nga shoqëritë e sigurimeve.
3. Për të përfituar sigurimin e jetës, punonjësi i Byrosë Kombëtare të Hetimit duhet të jetë deklaruar i vdekur nga organet kompetente mjekësore, të jetë shpallur i vdekur me vendim gjykate ose të vërtetojë paaftësinë e përkohshme apo të përhershme në punë nëpërmjet dokumenteve mjekësore nga organet kompetente. 
KREU VIII
MBROJTJA E VEÇANTË
Neni 20
Mbrojtja e veçantë

1. Punonjësit i sigurohet mbrojtje e veçantë personale, e familjes dhe e pronës, sipas parashikimeve të këtij vendimi kur, gjatë ushtrimit të detyrës ose për shkak të tij, i rrezikohet jeta, shëndeti i tij e i familjes ose prona. Mbrojtje e veçantë i sigurohet edhe punonjësit që nuk e ushtron më detyrën, në rast se e kërkon, në rast cenimi për shkak të ushtrimit të mëparshëm të detyrës.
2. Me “mbrojtje të veçantë personale, të familjes dhe të pronës”, sipas këtij vendimi, do të kuptohen masat me karakter organizativ e profesional për sigurimin dhe ruajtjen e veçantë fizike, mbrojtjen e familjes e të pronës së punonjësit, si dhe masat e tjera, që lidhen me këtë mbrojtje.

3. Kushtet për të përfituar mbrojtje të veçantë janë, si më poshtë vijon:

a) Ekzistenca e dyshimit të arsyeshëm, i bazuar në prova për rrethana serioze, që rrezikojnë jetën, familjen ose pronën;

b) 
Prania e lidhjes shkakësore ndërmjet rrethanave serioze dhe ushtrimit të detyrës ose ushtrimit të mëparshëm të detyrës.

4. Pavarësisht mungesës së lidhjes shkakësore, të përcaktuar në shkronjën “b”, të pikës 3, të këtij kreu, punonjësit i sigurohet mbrojtje e veçantë edhe në rast të pranisë së rrethanave serioze që rrezikojnë jetën, familjen ose pronën gjatë kohës së ushtrimit të detyrës.

5. Mbrojtja e veçantë personale sigurohet, sipas parashikimeve të legjislacionit në fuqi për statusin e gjyqtarëve dhe prokurorëve në Republikën e Shqipërisë dhe rregullave të përcaktuara në vendimin e Këshillit të Ministrave për procedurën e sigurisë së gjyqtarëve të gjykatave kundër korrupsionit dhe krimit të organizuar, të prokurorëve të Prokurorisë së Posaçme dhe drejtorit të Byrosë Kombëtare të Hetimit.

6. Mbrojtja e veçantë, që i sigurohet drejtorit, zëvendësdrejtorit dhe hetuesit të Byrosë Kombëtare të Hetimit, sipas këtij kreu, në të njëjtat kushte dhe sipas së njëjtës procedurë, zbatohet dhe për oficerët nga shërbimet e Policisë Gjyqësore të Byrosë Kombëtare të Hetimit. 
KREU IX
TRAJTIMI I FAMILJARËVE TË PUNONJËSVE QË HUMBASIN JETËN PËR SHKAK TË DETYRËS

Neni 21
Trajtimi i familjarëve të punonjësve

1. Kur punonjësi i Byrosë Kombëtare të Hetimit humb jetën për shkak të detyrës, pjesëtarët e familjes përfitojnë:

a) ndihmë të menjëhershme financiare, deri në 10 (dhjetë) paga mujore, sipas pagës referuese të muajit të fundit;

b) pension familjar suplementar, në masën 100 (njëqind) për qind të pagës mujore të muajit të fundit kalendarik të shërbimit, pavarësisht nga periudha e sigurimit;

c) rimbursim, në masën 100 (njëqind) për qind të bursës së studimit në institucionet e arsimit publik për fëmijët e punonjësit;

ç)  banesë falas për bashkëshortin/en dhe fëmijët kur janë të pastrehë;

d) ndihmë financiare, në masën e 1 (një) pagë mujore, sipas pagës referuese, për çdo përvjetor vdekjeje;

      dh)
organizimin dhe pagimin e shpenzimeve të ceremonisë mortore nga Byroja Kombëtare e Hetimit;

e) punësim me prioritet, në përputhje me arsimimin, përvojën dhe kriteret e tjera të nevojshme për vendin e punës.

2. Përfitimit sipas pikës 1, të këtij neni, në çdo rast i shtohet përfitimi sipas kontratës së sigurimit të jetës dhe shëndetit.
3. Trajtimi financiar që fëmijët e punonjësve të Byrosë Kombëtare të Hetimit përfitojnë, në bazë të rregullave dhe të procedurave të përcaktuara në këtë vendim, zbatohet pa krijuar mbivendosje me ndonjë përfitim të mundshëm financiar sipas ligjeve të tjera. Në këtë rast, ata kanë të drejtë të zgjedhin trajtimin financiar më të favorshëm, sipas rregullave dhe procedurave të parashikuara në atë ligj.

Neni 22
Ndihma e menjëhershme financiare

1. Pjesëtarët e familjes së punonjësit, që ka humbur jetën për shkak të detyrës, përfitojnë ndihmë të menjëhershme financiare, deri në 10 (dhjetë) paga mujore, sipas pagës referuese të muajit të fundit. Për t’u trajtuar me ndihmë të menjëhershme financiare, familjarët e punonjësit duhet të paraqesin pranë Byrosë Kombëtare të Hetimit dokumentacionin e mëposhtëm:

a) Procesverbalin e referimit nga strukturat përkatëse të rrethanave të ngjarjes, në të cilat ka humbur jetën punonjësi ose çdo akt tjetër që vërteton faktin e humbjes se jetës për shkak të detyrës; 

b)  Certifikatën e gjendjes familjare; 

c)  Certifikatën e vdekjes së punonjësit; 

ç)  Fotokopjen e letërnjoftimit të personit që kërkon përfitimin.

2. Kriteret për përcaktimin e masës së përfitimit të ndihmës së menjëhershme financiare janë, si më poshtë vijon:

a) Numri i personave në kujdestari;
b) Numri i trashëgimtarëve të paaftë për punë;

c) Numri dhe pasuria e pjesëtarëve të familjes.
3. Masa e ndihmës së menjëhershme financiare miratohet me urdhër të drejtorit të Byrosë Kombëtare të Hetimit pas marrjes së mendimit të mbledhjes së prokurorëve të posaçëm.
Neni 23
Pensioni familjar suplementar

1. Pensioni familjar suplementar jepet në vlerën 100 (njëqind) për qind të pagës, sa herë që paga, sipas së cilës është llogaritur ky përfitim, ndryshon.

2. Përfitues të pensionit familjar suplementar janë pjesëtarët e familjes, si më poshtë vijon:

a) Fëmijët deri në moshën 18 vjeç;

b) Fëmijët deri në moshën 25 vjeç, kur vazhdojnë studimet e larta;

c) Bashkëshortja/i, kur nuk është i punësuar;

ç)  Fëmijët mbi moshën 18 vjeç, që janë të paaftë për punë;

d)  Prindërit e punonjësit që ka humbur jetën për shkak të detyrës.

3. Prindërit e punonjësit janë përfitues të pensionit familjar suplementar, për rastet kur nuk ka përfitues të tjerë sipas shkronjave “a”, “b”, “c” dhe “ç”, pavarësisht nëse kanë bashkëjetuar ose jo sipas certifikatës së gjendjes civile.

Neni 24
Rimbursimi i tarifës së shkollimit 
1. Fëmijët e punonjësve, që kanë humbur jetën për shkak të detyrës, të cilët vazhdojnë studimet në programet e ciklit të parë të studimeve, në programet e studimeve me karakter profesional, në programet e integruara të studimeve të ciklit të dytë dhe në programet e ciklit të dytë të studimeve, në institucionet publike të arsimit të lartë në Republikën e Shqipërisë, përfitojnë rimbursim, në masën 100 (njëqind) për qind të tarifës së shkollimit.
2. Fëmijët e punonjësve, që kanë humbur jetën në krye apo për shkak të detyrës, paraqesin te Byroja Kombëtare e Hetimit dokumentacionin që provon statusin e tyre si studentë.
3. Byroja Kombëtare e Hetimit, për çdo vit akademik, i paraqet ministrisë përgjegjëse për arsimin listën e studentëve që rezultojnë fëmijë të punonjësve të Byrosë Kombëtare të Hetimit, që kanë fituar të drejtën e ndjekjes së studimeve të larta për trajtimin e tyre me bursë.

Neni 25
E drejta për banesë falas

1. Enti Kombëtar i Banesave trajton me banesë falas bashkëshorten/in dhe fëmijët e punonjësit, që ka humbur jetën në krye apo për shkak të detyrës, kur janë të pastrehë, sipas listës së miratuar nga drejtori i Byrosë Kombëtare të Hetimit, e cila shoqërohet me dokumentacionin e mëposhtëm:
a)
Certifikatën e gjendjes familjare aktuale dhe certifikatën e gjendjes familjare në çastin e humbjes së jetës të punonjësit; 
b) Vërtetimin nga Agjencia Shtetërore e Kadastrës për pjesëtarët e familjes përfituese, nëse kanë banesë në pronësi apo në bashkëpronësi ose nëse kanë aplikuar apo janë në proces legalizimi të ndërtimit pa leje me funksion banimi.

2. Familjarëve të punonjësit të Byrosë Kombëtare të Hetimit, që ka humbur jetën për shkak të detyrës, deri në përfitimin e banesës iu kompensohet qiraja e banesës. Në çdo rast, kompensimi i qirasë së banesës bëhet përkundrejt paraqitjes së kontratës së qirasë, në vlerë jo më të madhe se vlera minimale e qirasë, e përcaktuar në legjislacionin në fuqi për përcaktimin e vlerës minimale të çmimit të referencave të qirave të ndërtesave për qëllime tatimore.

Neni 26
Organizimi dhe shpenzimet e ceremonisë mortore

1. Për t’u trajtuar me ndihmë financiare, për çdo përvjetor vdekjeje, pjesëtarët e familjes së punonjësit duhet të paraqesin pranë Byrosë Kombëtare të Hetimit dokumentacionin e mëposhtëm: 

a) Kërkesën për përfitimin e ndihmës financiare; 

b) Certifikatën e gjendjes familjare; 

c) Fotokopjen e letërnjoftimit të personit që kërkon përfitimin.
2. Dhënia e ndihmës financiare për çdo përvjetor vdekjeje miratohet nga drejtori i Byrosë Kombëtare të Hetimit.

3. Ceremonia mortore për punonjësit e Byrosë Kombëtare të Hetimit, që kanë humbur jetën në krye apo për shkak të detyrës, organizohet nga drejtori i Byrosë Kombëtare të Hetimit.

4. Pagesa e shpenzimeve miratohet nga drejtori i Byrosë Kombëtare të Hetimit, në bazë të dokumentacionit të mëposhtëm: 
a)  Kërkesës për miratim të shpenzimeve; 

b)  Faturës tatimore të shpenzimeve për organizimin e ceremonisë mortore.

Neni 27
E drejta e punësimit me prioritet

Byroja Kombëtare e Hetimit, brenda limitit organik, trajton me prioritet aplikimin ose kërkesën për punësim të fëmijëve të punonjësve, që kanë humbur jetën në krye ose për shkak të detyrës, në përputhje me arsimimin, përvojën dhe kriteret e tjera të nevojshme për vendin e punës. 
KREU X
DISPOZITA TË FUNDIT
Neni 28
Dispozita të fundit

1. Efektet financiare, që rrjedhin nga zbatimi i këtij vendimi, përballohen nga fondet e miratuara në buxhetin e Byrosë Kombëtare të Hetimit.

2. Ngarkohen Ministria e Drejtësisë, Ministria e Financave dhe Ekonomisë,  Ministria e Brendshme, Ministria e Arsimit dhe Sportit, Prokuroria e Posaçme dhe Byroja Kombëtare e Hetimit për zbatimin e këtij vendimi.

 

Ky vendim hyn në fuqi pas botimit në “Fletoren zyrtare”.
K R Y E M I N I S T R I
EDI RAMA
MINISTRI I DREJTËSISË

          ULSI MANJA

